
РАҚАМЛИ ИҚТИСОДИЁТНИНГ БОЗОР ҚОНУНЛАРИГА ТАЪСИРИ ТАДҚИҚИ 
 

Аннотация. Иқтисодиётнинг рақамли трансформациясини бозор қонунларига таъсир қилиш 
натижасида талаб ва таклиф рақобат ҳамда нархнинг шаклланишида ўзгаришлар вужудга келади. 
Мақолада жамиятнинг ахборотлашиб бориши ҳамда уни иқтисодий қонуниятларга таъсири тадқиқ 
этилган. Бунда иқтисодчилар томонидан рақамли иқтисодиётнинг бозорга таъсири ва ўзгаришларига 
алоҳида эътибор қаратиши керак бўлган жиҳатлари асослари билан ёритиб берилган. 

Аннотация. В результате воздействия цифровой трансформации экономики на законы рынка 
произойдут изменения в формировании спроса и предложения, конкуренции и цен. В статье исследуется 
информационное развитие общества и его влияние на экономические законы. При этом аспекты 
цифровой экономики, которым необходимо уделить особое внимание, влияние и изменения цифровой 
экономики на рынок, были освещены в основах. 

Abstract. As a result of impacting the digital transformation of the economy on the laws of the market, 
there will be changes in the formation of demand and supply, competition and prices. The article examines the 
informational development of the society and its impact on economic laws. In this, the aspects of the digital 
economy that need to be paid special attention to the impact and changes of the digital economy on the market 
have been covered by the basics. 

Кириш 

IT соҳасида инновацион ишланмаларни ортиб бориши иқтисодиётда электрон 

секторнинг пайдо бўлишига, оқибатда эса ахборотлашган (рақамли) саноатни вужудга 

келишига олиб келди. Бугунги кунда, ижтимоий ҳаётнинг барча босқич ва жараёнлари 

алгоритмлар асосида сунъий интеллект ёрдамида бошқариб келинмоқда. Бу нафақат 

микро ёки макро даражада балки глобал миқёсда иқтисодиётни таҳлил қилиш 

имконини вужудга келтирди. Иқтисодиётнинг бош муаммоси ҳисобланган 

ресурсларнинг чекланганлиги ва эҳтиёжларнинг чексизлиги шароитида ахборотлашган 

иқтисодиёт бозор мувозанатини шакллантиришга энг қулай йўл эканлигини исботлаб 

берди. Ахборотлашган иқтисодиёт транзакция харажатларининг аввалгига нисбатан 

пастлиги, хомашё-материаллар, ёқилғи ресурсларидан катта аниқликда тежаб 

фойдаланиш имконияти, меҳнат харажатларининг оптималлашуви, юқори даражада 

меҳнат унумдорлигига эришилганлиги билан ресурслардан самарали фойдаланиш 

имконини берди. Иқтисодиётни ахборот технологиялари ёрдамида бошқарилиши 

илмий асосланган қарорлар қабул қилиш учун мукаммал муҳит яратди. Ахборот 

технологиялари рақамли трансформацияга эҳтиёж туғдирган бўлса, рақамли 

технологиялар 2011 йилда Саноат – 4.0 яъни тўртинчи саноат инқилобини ишлаб 

чиқаришнинг янги механизми сифатида тақдим этди.  

Дунёнинг энг қиммат брендлари орасида топ-10 таликка кирувчи брендлар 

таҳлил қилинганида уларнинг олтитаси IT соҳасида эканлигини ва қолганлари ҳам 

мазкур соҳага у ёки бу томондан боғлиқлигини кўриш мумкин [12]. Saudi Aramco, Apple, 

Microsoft, Alphabet, Amazon, Meta, TSMC каби энг қиммат брендлар ахборот 

технологиялари бизнеси орқали муваффақиятга эришди. WhatsApp, Telegram Uber, 

AliExpress каби брендлар бўлса, бошқаларига нисбатан тезроқ муваффақиятга эришган. 

Кўплаб компаниялар 100 йилда босиб ўтиб эришган молиявий имкониятларини ушбу 

корпорациялар қисқа вақт орасида забт этдилар. 

Ахборотлашган иқтисодиёт киберфизик тизимлар орқали барча ҳаракатларни 

рақамлаштириб, рақамли иқтисодиётни шакллантиради. Рақамли иқтисодиётнинг 

асосий таркибий қисмларидан бири эса виртуал иқтисодиётдир. Виртуал бу тармоқ 

иқтисодиёти ҳисобланади. Бугунги кунда барча интернет савдолари, тармоқлараро 

ўтказмалар мазкур тизим орқали амалга ошириб келинмоқда.  

Адабиётлар шарҳи 

Рақамли иқтисодиётга трансформация охирги 10 йилдан буён жуда кўплаб 

олимларнинг илмий-тадқиқот ишларидан жой олоқда. Бу борада А.Г. Сковиков рақамли 

иқтисодиётнинг бизнес моделларига таъсири ва уларни шаклланиши, электрон 

тижорат ҳамда электрон савдонинг бозор муносабатларидаги ўрнини алоҳида ёритиб 

берган [3]. 

М.Ф. Меняев корхоналарда рақамлаштириш жараёнлари ва уларни корхонанинг 

ички муҳитига таъсири, ўзгаришлар ҳақида ёритган бўлиб, тармоқ иқтисодиёти, 

интернет тизимлари ва уларнинг бозор муносабатларидаги ўрнига алоҳида тўхталиб 

ўтган. Рақамли иқтисодиётнинг инновацион фаолиятдаги ўрни ва самарадорлигини 

https://doi.org/10.47390/A1342V3I4Y2023N04

асослаб кўрсатган [9]. 

М.К. Черняков рақамли иқтисодиёт шароитида рискларни бошқариш ва уларни 

самарали бартараф этиш масалаларига тўхталган [8]. Бунда ахборотлашган жамиятда ва 

рақамли трансформация жараёнларида вужудга келадиган рискли омиллар таҳлил 

қилинган. 

Юқорида қайд этилган манбаларда рақамли трансформациянинг барча 

жараёнлардаги салбий ва ижобий натижалари алоҳида акс этган. 

Тадқиқот методологияси 

Тадқиқот жараёнида ишнинг назарий-услубий асосларини ўрганишга 

бағишланган тизимли ёндашув, қиёсий таҳлил, гуруҳлаш, таққослаш каби статистик 

тадқиқот усуллардан кенг фойдаланилган.  

Таҳлил ва натижалар муҳокамаси 

Тармоқ иқтисодиёти хўжалик субъектлари фаолиятини рақамли технологиялар 

ёрдамида амалга ошириладиган жараён бўлиб, махсус ахборот майдонида амалга 

оширилади. Тармоқ иқтисодиёти орқали корхона ва ташкилотлар электрон каналларда 

глобал, макро ва микро муҳитдаги канал бўлсин қўшилган қиймат яратадилар ва 

алоқаларни йўлга қўядилар. Бу қўшилган қиймат яратишнинг физик занжири барча 

босқичларини ахборот тармоқларида қамраб олган тизим ҳисобланади. Корхоналар 

ўртасидаги савдо-иқтисодий алоқалар, пул ўтказмалари, хизмат кўрсатиш масалалари, 

солиқ тўловидан тортиб буюртмаларнинг барча кўринишлари тармоқ орқали амалга 

оширилади. Бунда интернет тармоғи орқали хўжалик субъектлари ўртасида иқтисодий 

алоқалар амалга оширилади. Улар ички хўжаликнинг бошқарув ҳисобини ҳам 

электронлашган тизимда амалга оширадилар ва глобал тармоққа ахборотларни 

очиқлик даражасига кўра узатадилар. Бунда киберхавсизлик масаласи ва ахборотнинг 

конфеденциаллиги муҳим саналади. 

Ахборот технологияларнинг иқтисодиётга кириб келиши бозорда 

истеъмолчилар иштирокини оширибгина қолмасдан уларнинг сегментини географик 

жиҳатдан кенгайишига, қора бозор улушининг пасайишига ҳамда сотувчилар 

масштабини катталашуви ҳисобига рақобатни ортишига олиб келади. Шуни 

натижасида тармоқ иқтисодиёти анъанавий бизнес моделларини ўзгаришини тақозо 

қилмоқда.  

Тармоқ иқтисодиётидаги бизнес моделлари телекомуникация ва ахборот 

инфраструктурасига инвестициялар ҳажми, интернет тармоғининг тезлиги ва ундан 

барчанинг фойдаланиши мумкинлиги, интернет тармоғидан фойдаланувчилар сони ва 

тарифларининг арзонлиги, тармоқлардаги компьютерлар сони каби кўрсаткичлар 

билан анъанавий тизимлардан фарқланади.  

Рақамли иқтисодиётга асосланган янги бизнес моделлари иқтисодий тизимларга 

янги тушунчаларни олиб кирмоқда. Рақамли иқтисодиёт кўп қиррали фаолият бўлиб, 

унда рақамли ахборот билимлар ишлаб чиқаришнинг асосий омили сифатида 

қўлланилади ва самарадорликни техник асоси АКТ ҳисобланади. Рақамли иқтисодиёт – 

бу интернет иқтисодиёти, электрон бизнес ва электрон тижорат ёрдамида ишлаб 

чиқилган ва сотилаётган рақамли технологияларга асосланган иқтисодий фаолиятдир. 

Бу ерда товарлар ва хизматлар электрон шаклда сотилади. Рақамли иқтисодиётда 

хизматлар ва товарлар учун тўловлар кўпинча электрон пулларда рақамли банклар 

орқали амалга оширилади. Виртуал (рақамли) электрон валюта – пул сифатида 

муомалага киритилади. Улар моддий эквивалентга эга бўлмаган нақд тангалар ва 

маълумотлар базасидаги кодлар жамланмасидир. Ҳозирда машҳур криптовалюта 

пуллар – Bitcoin, Etherium, Ripple, IOTA, Bitcoin Cash, Stellar, Monero ва Litecoinлар 

ҳисобланиб, улар блокчейн (блоклар занжири) номини олган.  

Дунё аҳолисининг 3,9 миллиарди Интернетдан фойдаланадилар, уй 

бекаларининг ҳар 10 тасидан 7 тасида мобил телефонлар мавжуд. Худди ана шу жиҳат 

жаҳонда “Paynet” иқтисодиётига мослашиш заруратини, балки эҳтиёжини пайдо 

қилмоқда. 

Ривожланган давлатларда ЯИМ таркибида рақамли иқтисодиёт улуши 5,6 фоизга, 

ривожланаётган давлатларда эса 5,0 фоизга тўғри келмоқда. “Paynet” иқтисодиётига 

мослашиш рейтингида Россия ЯИМ таркибида 2018 йил 3,5 фоиз бўлиб (йиллик ўсиш 

10%), “Paynet” иқтисоди ва сервисида рубль айланмаси 1400,50 миллиард рубль бўлиб, 

электрон тўловлар бозорида 607 млрд. рубль тушум бўлган ҳамда Россиянинг 46% 

аҳолиси тўловларни интернет орқали амалга оширган.  

Ривожланган йирик G-20 давлатлар ичида Жанубий Корея, Англия, Германия, 

Швеция, Швейцария, Япония ва Ирландия етакчи ўринларни эгаллаб келишмоқда. “The 

Economist” журналининг фикрича, “Рақамли иқтисодиёт” “Fuel of the future”, яъни 

“Келажак ёқилғиси” бўлиб, даромад яратувчи – ишлаб чиқарувчига айланган. 

Рақамли иқтисодиёт маҳсулотлари: 

− электрон коммерция (биржа, савдо маконлари);  

− электрон бизнес (электрон кўрсаткич, электрон почта, электрон ўқитиш-

таълим); 

− электрон банкинг (электрон тўловлар, электрон почта, интернет савдолар); 

− электрон савдо (товар ва хизматларни масофавий сотиш, интернет дўконлар) 

ва криптовалюталар. 

Ҳозирги пайтда Европа иттифоқи давлатларида 22 фоиз банк хизматларидан 

фойдаланувчилар Facebook, Amazon компанияларидан электрон-молия хизматларини 

сотиб олмоқдалар. Хитойда “рақамли хизматлар”нинг ЯИМдаги улуши 30 фоизгача етиб 

бормоқда, йиллик ўсиш эса 11 фоизни ташкил этмоқда. Бугун ва келажакда (2017-2021 

йиллар) рақамли ахборотлар иқтисодий ўсишнинг 7-8 фоизини ташкил этиши башорат 

қилинмоқда. 

-жадвал 

G-20га кирувчи йирик давлатларда рақамли иқтисодиётнинг ялпи ички 

маҳсулотдаги улуши (%) [10] 

Давлатлар номи 2010 йил 2016 йил 
2026 йил 

(прогноз) 

Буюк Британия 8,3 12,4 16,3 

Жанубий Корея 7,3 8 13,1 

Хитой 5,5 6,9 18,4 

Европа Иттифоқи 3,8 5,7 9,4 

Ҳиндистон 4,1 5,6 14,7 

Япония 4,7 5,6 11,8 

АҚШ 4,7 5,4 12,3 

Мексика 2,5 4,2 6,7 

БАА 2,2 3,8 7,1 

Австралия 3,3 3,7 6,1 

Канада 3,0 3,6 5,9 

Аргентина 2,0 3,3 5,1 

Россия 1,9 2,8 7,4 

ЖАР 1,9 2,5 4,9 

Бразилия 2,2 2,4 5,1 

 

Ўзбекистонда ахборот технологиялар соҳасида 60-65 минг киши меҳнат 

қилмоқда. Шундан иқтисодиётдаги улуши 24 фоизи IT йўналишида, 34 фоизи 

иқтисодиётдаги IT мутахассислар (ЯИМдаги улуши 35 фоиз), қолган 17 фоизи ижтимоий 

соҳаларда ишлайдилар.  

Бозорни виртуаллашгани ва ахборот асосида тартибга солиниши ушбу 

тушунчаларни анъанавий иқтисодий тизимдан рақамли иқтисодиётга 

трансформациясини қўллаб-қувватламоқда. Реал бозор қонунларининг ўзгариб 

бориши ҳамда бозор коньюнктурасига қўйиладиган талабларнинг ўзгариши иқтисодий 

қонуниятларнинг ҳам фаол трансформациясидан далолат беради. Талаб, таклиф 

қонунлари ва улар асосида шаклланган бозор мувозанати рақамли иқтисодиётнинг 

кириб келиши натижасида географик жиҳатдан ўзагаради. Шунингдек, ноёб 

маҳсулотлар, хар хил ўлчамлардаги кам сонли истеъмолчиларга мўлжалланган 

маҳсулотларга бўлган бозор талаби анъанавий бизнес моделидаги бозордан тубдан 

фарқланади.  

Ноёб маҳсулотлар бозорида анъанавий бизнес модели бўйича маҳсулот нархи 

P1ни ташкил этган бўлса, ахборотлашган иқтисодиётда P2ни ташкил этади деб фараз 

қиламиз. Биринчи вазиятда бозорда ноёб маҳсулотларни сотиб олишга бўлган талабни 

иккинчи вазиятдагига нисбатан камлиги P1<P2 бўлишини таъминлаши барчамизга 

маълум. Яъни, анъанавий иқтисодиётда бозорда ноёб маҳсулотни сотиб олувчи 

истеъмолчиларга нисбатан рақамли иқтисодиётда уларнинг сони кўпчиликни ташкил 

қилади. Бу ҳолат эса талаб қонунига кўра, маҳсулот нархини ортишига, натижада бозор 

мувозанати (E1) ўнгга юқорига (E2) силжишига сабаб бўлади. 

1-расм. Анъанавий ва рақамлашган бизнес моделларида бозор мувозанати 

трансформацияси. 

 

1-расмда анъанавий бозор ҳамда интернет тизими орқали ташкил этилган 

рақамли бозорлардаги камёб товарлар учун тахминий бозор мувозанатининг 

трансформацияси кўрилди. А расмда оддий ҳолатдаги бозор мувозанати тасвирланган 

бўлса, Б расмда камёб маҳсулотларга онлайн тизим орқали талабни ортиши натижасида 

нархни P1дан P2га ошганини ҳамда бозорда мувозанатдан юқори нуқтада тақчиллик 

юзага келганини кўриш мумкин. Агар бозорда таклиф ҳажми (QE>Q1) ошса, бозор 

мувозанати ўнгга юқорига силжийди ҳамда PE нархни эгаллайди. Мувозанат нархи ҳам 

аввалги нархдан юқори. Бу ҳолат товарлар анъанавий бозорга нисбатан онлайн бозорда 

қимматроқ бўлишини тақозо қилади. Оддий истеъмол товарларидан фарқли ўлароқ 

камёб ва аниқ истеъмолчилар сегментига йўналтирилган товарларнинг нархлари 

рақамли бозор натижасида бирхиллашиб боради. Мазкур ҳолатда биринчи босқичда 

товарлар тўйинмаган бозорларга кириб боради. Иккинчи босқичда эса нархлар 

бирхиллашиб кўтарилиб боради. Бозорлардаги бу каби вазиятни амалиётда кўплаб 

товарлар мисолида кузатиш мумкин.  

Рақамлашган бизнес товарлар бозоридан ташқари меҳнат бозорига ҳам жиддий 

таъсирини кўрсатмоқда. Хусусан, юқори малакага эга ёлланма меҳнатга дунёнинг 

истаган нуқтасида талаб катта. Бу вазият дунё миқёсидаги меҳнат миграциясини 

глобаллашувига олиб келмоқда. Иқтисодиёти ривожланган давлатларда IT бўйича 

мутахассисларга бўлган талабнинг юқорилиги ҳамда иш ҳақининг баландлиги уларни 

масофадан туриб осиё мамлакатларидан ёллаш тизимини вужудга келтирди. Бугунги 

кунда, иқтисодиёти ривожланаётган ва ривожланмаган давлатларда IT бўйича юқори 

малакага эга мутахассислар фрилансерлик асосида ишлаб келмоқдалар. Натижада, бу 

каби мутахассисларнинг маоши ривожланмаган давлатларда ҳам тезкорлик билан ўсиб 

бормоқда. Хусусан, Россия Федерациясида ўртача иш ҳақи 1000 АҚШ доллари атрофида 

ҳисобланади [13]. Шу вақтнинг ўзида IT дастурчилар энг камида 2000 АҚШ доллари 

атрофида моаш оладилар [14]. Бундан кўринадики, рақамли савдода талабнинг ортиши 

таклиф нархини ҳам ортишига сабабчи бўлмоқда. 

Классик жиҳатдан товар тушунчаси ҳам ўзгариб бормоқда. Анъанавий шаклда 

P S D 

E 
P1 

Q Qe 

P S D1 

E1 

P1 

Q Qe 

P2 

D2 

PE 
E2 

Q2 

А) анъанавий (оффлайн) бизнес 

модели бозор мувозанати ҳолати 

Б) рақамлашган (онлайн) бизнес 

модели бозор мувозанати ҳолати 

товар деганда якуний истеъмол хусусиятига эга бўлган ҳар қандай эҳтиёжни 

қондиришга мўлжалланган ишлаб чиқариш ёки хизмат кўрсатиш фаолиятининг 

натижаси ифодаланган. 

Тармоқ иқтисодиётида юқоридагиларга қўшимча равишда маҳсулот тушунчаси 

янги функциялар билан қуроллантирилиб, янги истеъмол хусусиятларига эга бўлиб 

бормоқда. Мавжуд товарларга ахборот узатиш ёки уни кўчириш функциялари 

киритилган. Бундан 20 йил аввалги телефон, автомобил, болалар ўйинчоқлари, хўжалик 

буюмлари, турар жойлар ва ҳаттоки шаҳарлар билан бугунги кундаги мазкур 

товарларнинг модификацияланган кўринишини таққослаб ҳам бўлмайди. Ҳозирда 

ишлаб чиқарилаётган маҳслотларни иложи борича дастурлашга ва фойдаланишга 

қулай бўлишга интилиш маҳсулотнинг сифат кўрсаткичларидан бирига айланган. 

Шунингдек, рақамли иқтисодиёт бозорга янги товар ва хизматларни тақдим этмоқда. 

Хусусан, компьютер ва коммуникация жиҳозлари, ахборот, дастурий таъминот ва бошқа 

ахборот маҳсулотларига товар сифатида бозорда катта миқдордаги талабга эга. 

Дунёда Интернет тармоғи фойдаланувчилар ва хизматлари бўйича We Are Social 

ва Hootsuite компанияларининг Digital Around the World in 2020 (2020 йилда Дунёнинг 

Рақамли Қамрови) статистик маълумотлари билан танишиб чиқсак. Унга кўра, 

дунёнинг рақамли кўриниши қуйидагича [7, 35-б]. 

2020 йил январь ойи ҳолати бўйича дунё аҳолиси сони 7,75 миллиардга етди. 

Шулардан, 5,19 миллиарди уникал мобил қурилмалари фойдаланувчилари ёки жами 

дунё аҳолисининг 67%ини, Интернет фойдаланувчилари сони 4,54 миллиард ёки жами 

дунё аҳолисининг 59%ини, фаол ижтимоий медиа фойда-ланувчилари 3,80 миллиард 

ёки жами дунё аҳолисининг 49%ини ташкил этади. 

Маълумот ўрнида айтиш мумкинки, OECD мамлакатлари ЯИМдаги рақамли 

иқтисодиётнинг улуши 2011 йилда Австрияда энг кам (3,8%) ва Ирландияда энг кўп 

миқдор (12%)ни ташкил этди. Аҳоли бандлигида унинг улуши Грецияда энг кам (1,8%) 

ва Финландияда энг кўп миқдор (6,3%)ни ташкил этди. 2015 йилда АКТ товарларининг 

жаҳон экспортидаги Хитойнинг улуши 26,6%ни, Жанубий Кореянинг улуши 20%, 

АҚШнинг улуши 7,5% ва Россиянинг улуши 1,5%ни ташкил қилди. 

2018 йилда Хитой аҳолисининг мобил тўловлари 980 миллиард долларни ташкил 

этган. Бу АҚШга қараганда 11,5 баробар кўп дегани. Аёнки, Хитойда мобил 

технологиялардан фойдаланиб, бизнес юритиш оммалашган. Буларнинг сабаби 

Хитойда рақамли бизнес учун рақобат муҳитининг мавжудлиги, қолаверса давлатнинг 

рақамли иқтисодиёт соҳасига берган имтиёзлари ва ниҳоят, электрон бизнеснинг катта 

бозори мавжудлигидир. 

Таҳлилчиларнинг фикрича[10], интернет буюмлари бозори 2022 йилда 10-15 

фоиз тақчиллик эга булади ва бу тақчиллик 2023 йилнинг ўрталарига қадар давом 

этади. Бундан ақлли маҳсулотлар чиқарувчи компаниялар жабр кўрадилар. Натижада, 

ақлли маҳсулотларнинг нархи ортиши билан бирга бозорда ақлли бўлмаган 

маҳсулотларга бўлган талаб ортади. Дунёнинг 41%и ҳали ҳануз интернетга уланмагани 

эътиборга олинса, сунъий йўлдошларга бўлган бозор талаби йилдан-йилга ортиб 

боради. Келгуси 10 йил ичида 5Gахборотларни узатишга етишмай қолади. натижада 

6Gни қўллаб-қувватловчи қурилмаларга бўлган бозор талаби ортиб кетади. 

Умуман олганда, юқори технологияларга бўлган талабни ортиши мазкур соҳага 

киритилаётган инвестицияларни ҳам ортишига олиб келади.  

2-жадвал 

2021 йилда юқори технологияли компанияларга инвестициялар ҳажми, 

давлатлар кесимида [10] 

Давлатлар 
млрд. АҚШ 

доллари 

АҚШ 353,8 

Хитой 91,3 

Буюк британия 54,9 

Хиндистон 41,7 

Австралия 25,5 

Германия 21,7 

Франция 16,9 

Канада 14,4 

Бразилия 13,1 

Саудия арабистони 13,0 

 

Товарнинг классик қиймат қонунини таҳлил қилинганида ҳам ахборотлашган 

жамиятда ёндошувлар ўзгарганлигини кўриш мумкин. Ушбу қонуннинг асосида классик 

иқтисодчилар меҳнатни ифодалаган бўлса, бугунги кунда унинг асосини сунъий 

интеллектни ташкил қилувчи ахборот технологиялари ташкил қилади. Пул муомаласи 

қонунлари ҳам ўз ўрнида электрон пулларнинг тармоқдаги ҳаракатига асосланиб 

бормоқда.  

Ахборотлашган жамиятда инсон меҳнати тобора интеллектуаллашиб боради. 

Меҳнатни тежаш қонуни вақтни тежаш қонуни билан бирга ишлайди. Меҳнатни тежаш 

қонунинг асосан икки томони фарқлаб кўрсатилади. Биринчидан меҳнатни тежаш 

қонуни ишлаб чиқарилаётган маҳсулот таркибида меҳнатга сарфланган харажатларни 

камайтиришни тақозо қилади. Шунингдек, маҳсулот таннархи таркибида ижтимоий 

зарурий меҳнатни улушини камайтиришни қўллаб-қувватлайди. Меҳнатни тежаш 

қонуни билимлар иқтисодиётини тадбиқ этиш орқали меҳнат унумдорлигини 

оширишга ва уни илмий ютауқлар билан қуроллантиришга қаратилган бўлади. Яъни, 

меҳнатга сарфланадиган харажатлар уни таннарх таркибида қисқартириш эвазига бир 

қисм харажатларни илм-фанга йўналтиришга асосланади. Иккинчидан, маҳсулот 

қийматида меҳнатнинг тушиб бориши ва унумдорликнинг ортишига, бозор нархларини 

пасайишига ва ишчининг реал даромадларини ўсишига олиб келади. Кўриниб 

турибдики, меҳнатни тежаш қонуни вақтни тежаш қонуни билан биргаликда ишлайди. 

Вақтни тежаш қонуни ишлаб чиқаришнинг иқтисодий самарадорлигини оширишни акс 

эттиради. Мазкур қонун К.Маркс томонидан ишлаб чиқилган бўлиб, иқтисодиётда 

самарадорликни оширишга пулдан кўра, вақтнинг таъсири юқорилиги билан 

ифодаланади. Рақамлашган иқтисодиёт мазкур қонунларнинг амалдаги фаолиятини 

янада ошириб берди. Тармоқ иқтисодиётининг вужудга келиши вақтни ҳамда меҳнатни 

тежашга олиб келди. Натижа трансакция харажатларини қисқаришида, “just in time” 

“Kanban” каби ишлаб чиқариш тизимларини самарали татбиқ этишга ёрдам беради. 

Рақамли технологияларни кириб келиши таннарх таркибида меҳнат харажатларини 

пасайиши ва инновацион сиғимни ортиши, шунингдек ишлаб чиқариш корхоналари 

меҳнат унумдоргини кўтарилиши билан изоҳланади.  

Юқоридагилардан кўринадики, ахборотлашган иқтисодиётда ишлаб чиқариш 

анъанавий иқтисодиётдан маълум бир жиҳатлари билан фарқ қилади [3, C. 11-12]: 

− билимларни ишлаб чиқариш жараёнида моддийлаштирилган маҳсулот 

яратилмайди; 

− ахборотнинг икки томонлама бирлиги ва унинг моддий ташувчиси, ахборотни 

моддий сақлаш қурилмасига ёзиб олиш мумкинлигига қарамай, у номоддий маҳсулот 

бўлиб қолади; 

− истеъмол қилинганда ресурс сифатида ахборотнинг туганмаслиги, бир хил 

маълумот манбасига мурожаат қилганда, ахборотга бўлган эҳтиёжни чексиз 

қондиришнинг фундаментал имконияти мавжуд; 

− агар ахборот ягона истеъмолни назарда тутса, уни ишлаб чиқариш ва истеъмол 

қилиш жараёнлари бир-биридан ажралмас; 

− тармоқ иқтисодиётида ишлаб чиқарилган бир бит маълумотларнинг нархи 

асимптотик тарзда нолга интилади; 

− моддий ишлаб чиқариш жараёнида бир марта фойдаланилган ахборот 

қиймати дарҳол ва тўлиқ ҳажмда ишлаб чиқарилган моддий маҳсулотга ўтказилади; 

− моддий ишлаб чиқариш жараёнида қайта-қайта фойдаланиладиган 

маълумотларнинг қиймати ишлаб чиқарилган моддий маҳсулотга босқичма-босқич ва 

қисмларга бўлиниб ўтказилади; 

− ахборотнинг эҳтиёжларни қондириш қобилияти (истеъмол қиймати) вақт 

ўтиши билан унинг ишончлилиги, самарадорлиги, тўлиқлиги, фойдаланиш имконияти 

ва бошқалар каби асосий хусусиятларининг ўзгариши билан синхрон равишда ўзгариши 

мумкин; 

− маълумотлар амортизация қилинмайди, шунинг учун моддий ишлаб 

чиқаришда баъзи маълумотлар қанчалик интенсив фойдаланилса, ҳар бир маҳсулот 

бирлиги таннархида унинг қийматининг кичик улушлари ҳисобга олинади; 

− ахборот сифатини ўлчашнинг универсал тизими (қоидалари, чора-

тадбирлари) мавжуд эмас; 

− қайта ишлаш ёки узатиш жараёнида ахборот мазмунини сақлаб қолган ҳолда 

ўз шаклини ўзгартириши мумкин; 

− бир хил ахборот маҳсулотига эгалик ҳуқуқи бир вақтнинг ўзида бир нечта 

шахсга тегишли бўлиши мумкин, сотувчи ахборотни сотиш жараёнида маҳсулотни 

йўқотмайди, унинг нусхаларини харидорларга беради; 

− ахборотни яратишнинг мураккаблиги ва уни такрорлашнинг нисбатан 

қулайлиги интеллектуал маҳсулотларга нисбатан қонуний ҳуқуқларни ҳимоя қилиш 

моддий нарсаларга нисбатан анча қийин бўлишига олиб келади; 

− ахборот ресурси ўз-ўзидан мустақил эмас, унинг хўжалик фаолияти ва бизнес 

жараёнларига таъсири бошқа ресурслар (меҳнат, материал, энергия, хом ашё ва 

бошқалар) билан боғланган пайтда намоён бўлади. 

Хулоса ва таклифлар 

Рақамлашмаган жамиятни рақамлашган жамиятга трансформацияси бозор 

қонунларининг амал қилиш механизмларига таъсир кўрсатмоқда. Буни бозор 

тизимларини ва бир неча 100 йиллардан буён ўзгармай келаётган классик 

қонунларнинг ўзгаришидан кузатиш мумкин. Тўғри қонуниятлар ҳали амалда ва бозор 

тизимида ишлаб келмоқда. Лекин, уларнинг ишлаш механизмлари, бозор 

иштирокчиларига таъсири ҳамда таҳлиллардан олинадиган натижалари ўзгармоқда. 

Мазкур жараёнга тезкорлик билан мослашиб бориш ҳамда бу шароитда корхона 

фаолиятига таъсир қилаётган рискларни тўғри бошқариш учун рақамли 

трансформацияни иқтисодиётга таъсирини тўғри етказиш, ишбилармон доираларда 

унинг таъсири бўйича муҳокамалар ташкил этиш лозим.  

Корхоналарнинг маркетинг стратегиясини ишлаб чиқишда, сотиш каналлари ва 

мақсадли бозорни танлашда ҳам рақамли иқтисодиёт трендларини эътиборга олиш 

ҳамда мазкур жараёнларга мос бозор сиёсатларини ишлаб чиқиш талаб этилади. 

Иқтисодиётни мазкур жараёнлардан ортда қолиб кетмаслиги учун эса рақамли 

технологияларни ривожлантиришга ажратилаётган инвестициялар кўламини ошириш 

лозим. Шунингдек, рақамли бизнес билан шуғулланаётган корхоналарга солиқ ва бошқа 

тўловлардан преференциялар ажратиш уларнинг сонини кўпайишига ва ЯИМ 

таркибидаги улушини ортишига олиб келади. Акс ҳолда глобал иқтисодиётдаги 

технология соҳасидаги корхоналар ўртасидаги табақаланиш жаҳон бозорида 

рақобатбардошликни пасайишига олиб келади. 

